Նախագիծ
-------------------

Արձանագրային
«Ապրանքային նշանների մասին» Հայաստանի Հանրապետության 
օրենքում փոփոխություններ և լրացումներ կատարելու մասին» 
Հայաստանի Հանրապետության օրեն​քի նախագծի վերաբերյալ 
Հայաստանի Հանրապետության կառավարության 
եզրակացության նախագծի մասին 

--------------------------------------------------------------------------------------- 

Հավանություն տալ «Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին»  Հայաստանի Հանրապետության օրեն​քի նախագծի վերաբերյալ Հայաստանի Հանրապետության կառավարության եզրակացության նախագծին և այն սահմանված կարգով ներկայացնել Հայաստանի Հանրապետության Ազգային ժողով: 

Տ. Դավթյան

Ամալյա Ենգոյան

-----------------------------  «     » փետրվարի 2011 թ.

Լիանա Հունանյան

-----------------------------  «     » փետրվարի 2011 թ.

Արթուր Սարգսյան

-----------------------------  «     » փետրվարի 2011 թ.
Հայաստանի Հանրապետության 
Ազգային ժողովի նախագահ
պարոն Հովիկ Աբրահամյանին 
Հարգելի պարոն Աբրահամյան
Հայաստանի Հանրապետության կառավարությունը նպատակահարմար է համարում Հայաստանի Հանրապետության Ազգային ժողովի պատգամավորներ Գալուստ Սահակյանի, Ալեքսան Պետրոսյանի, Միշա Ստեփանյանի, Վազգեն Կարախանյանի և Էդուարդ Շարմազանովի` օրենսդրական նախաձեռնության կարգով ներկայացրած «Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին»  Հայաստանի Հանրապետության օրեն​քի նախագծի ընդունումը:
Միաժամանակ, օրենքի կիրառումը առավել մատչելի դարձնելու նպատակով, առաջարկում ենք 3-րդ հոդվածը շարադրել հետևյալ խմբագրությամբ.

«Հոդված 3. Օրենքի 45–րդ հոդվածում՝

1. 8–րդ մասը շարադրել հետևյալ խմբագրությամբ՝

«8. Եթե սույն հոդվածի 7-րդ մասի համաձայն՝ սահմանված ժամկետում հայտատուն՝

1) հայտարարություն չի ներկայացնում, կամ

2) հայտարարություն ներկայացնում է միայն նշված տարրերից մի մասի նկատմամբ, կամ

3) հայտարարություն ներկայացնում է նշված տարրերից մի մասի նկատմամբ, իսկ մյուս մասի նկատմամբ ներկայացնում է պետական լիազոր մարմնի համար անընդունելի առարկություն, կամ

4) նշված բոլոր տարրերի կամ դրանց մի մասի նկատմամբ ներկայացնում է պետական լիազոր մարմնի համար անընդունելի առարկություն, 

ապա պետական լիազոր մարմինը որոշում է կայացնում ապրանքային նշանի գրանցումը մերժելու մասին։». 

2. 9–րդ մասը շարադրել հետևյալ խմբագրությամբ՝

«9. Եթե սույն հոդվածի 7–րդ մասի համաձայն՝ սահմանված ժամկետում հայտատուն՝

1) հայտարարություն ներկայացնում է նշված բոլոր տարրերի նկատմամբ, կամ

2)  հայտարարություն ներկայացնում է նշված տարրերից մի մասի նկատմամբ, իսկ մյուս մասի նկատմամբ ներկայացնում է պետական լիազոր մարմնի համար ընդունելի առարկություն, կամ

3) նշված բոլոր տարրերի նկատմամբ ներկայացնում է պետական լիազոր մարմնի համար ընդունելի առարկություն,

ապա պետական լիազոր մարմինն ապրանքային նշանի գրանցման կամ մասնակի գրանցման մասին որոշման մեջ նշում է կատարում միայն այն տարրերին ինքնուրույն պահպանություն չտրամադրելու մասին, որոնց նկատամամբ հայտարարություն է ներկայացվել, այդ նշումը ներառելով ապրանքային նշանի գրանցման մասին հրապարակվող պաշտոնական տեղեկությունների մեջ։ Այն տարրերի մասին, որոնց նկատմամբ ներկայացվել է պետական լիազոր մարմնի համար ընդունելի առարկություն, ապրանքային նշանի գրանցման կամ մասնակի գրանցման մասին որոշման մեջ որևէ գրառում չի կատարվում, և նրանք պահպանություն ստանում են ապրանքային նշանի գրանցման փաստի ուժով։»։

Կից ներկայացվող փաստաթղթերում տրվում է օրենքի նախագծի կարգավորման ազդեցության գնահատականը: 
Հարգանքով`
Տիգրան Սարգսյան

0010, ք.Երևան-10, Մ.Մկրտչյան 5. 







Հեռ. 56-61-85. Ֆաքս 52-65-77

Էլ. փոստ: secretariat@mineconomy.am
Վեբ կայք: www.mineconomy.am
	ՀՀ ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ ՂԵԿԱՎԱՐ 

ՊԱՐՈՆ ԴԱՎԻԹ ՍԱՐԳՍՅԱՆԻՆ


Հարգելի պարոն Սարգսյան

Ի կատարումն ՀՀ վարչապետի հանձնարարականի` հայտնում եմ, որ ԱԺ պատգամավորներ Գ.Սահակյանի, Ա.Պետրոսյանի, Մ.Ստեփանյանի, Վ.Կարախանյանի և Է. Շարմազանովի կողմից ներկայացված «Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ  օրենքի ընդունումը գտնում ենք նպատակահարմար: 
Ելնելով օրենքը կիրառողների հարմարությունից` առաջարկում ենք 3-րդ հոդվածը խմբագրել հետևյալ կերպ.

«Հոդված 3. Օրենքի 45–րդ հոդվածում՝

1. 8–րդ մասը շարադրել հետևյալ խմբագրությամբ՝

«8. Եթե սույն հոդվածի 7-րդ մասի համաձայն՝ սահմանված ժամկետում հայտատուն՝

1) հայտարարություն չի ներկայացնում, կամ

2) հայտարարություն ներկայացնում է միայն նշված տարրերից մի մասի նկատմամբ, կամ

3) հայտարարություն ներկայացնում է նշված տարրերից մի մասի նկատմամբ, իսկ մյուս մասի նկատմամբ ներկայացնում է պետական լիազոր մարմնի համար ամբողջովին կամ մասնակիորեն անընդունելի առարկություն, կամ

4) նշված բոլոր տարրերի նկատմամբ ներկայացնում է պետական լիազոր մարմնի համար  ամբողջովին կամ մասնակիորեն անընդունելի առարկություն, 

ապա պետական լիազոր մարմինը որոշում է կայացնում ապրանքային նշանի գրանցումը մերժելու մասին։». 

2. 9–րդ մասը շարադրել հետևյալ խմբագրությամբ՝

«9. Եթե սույն հոդվածի 7–րդ մասի համաձայն՝ սահմանված ժամկետում հայտատուն՝  

1) հայտարարություն ներկայացնում է նշված բոլոր տարրերի նկատմամբ, կամ

2)  հայտարարություն ներկայացնում է նշված տարրերից մի մասի նկատմամբ, իսկ մյուս մասի նկատմամբ ներկայացնում է պետական լիազոր մարմնի համար ամբողջովին ընդունելի առարկություն, կամ

3) նշված բոլոր տարրերի նկատմամբ ներկայացնում է պետական լիազոր մարմնի համար  ամբողջովին ընդունելի առարկություն,

ապա պետական լիազոր մարմինն ապրանքային նշանի գրանցման կամ մասնակի գրանցման մասին որոշման մեջ նշում է կատարում հայտարարության մեջ նշված տարրերին ինքնուրույն պահպանություն չտրամադրելու մասին` դա ներառելով ապրանքային նշանի գրանցման մասին հրապարակվող պաշտոնական տեղեկությունների մեջ։»։

Միևնույն ժամանակ հայտնում եմ, որ  օրենքի ընդունումը կառավարության որոշման կամ այլ իրա​վա​կան ակտի ընդունման անհրաժեշտություն չի առաջացնում:

Կից ներկայացնում եմ ՀՀ արդարադատության նախարարության պետական փորձագիտական եզրակացությունը և ՀՀ ֆինանսների նախարարության կարծիքը:
 Առդիր` 3 էջ:

Հարգանքով`

ՏԻԳՐԱՆ ԴԱՎԹՅԱՆ

Կատարող` Անի Օբոսյան

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԷԿՈՆՈՄԻԿԱՅԻ ՆԱԽԱՐԱՐ

պրն. Տ. ԴԱՎԹՅԱՆԻՆ

Հարգելի նախարար 

Ի կատարումն Հայաստանի Հանրապետության վարչապետի ս.թ. փետրվարի 15-ի թիվ 02/10.1/1926-11 հանձ​նա​​րարականի` Հայաստանի Հանրա​պետու​թյան Ազ​գա​յին ժողովի պատ​գա​մա​վոր​ներ Գալուստ Սահակյանի, Ալեքսան Պետրոսյանի, Միշա Ստեփանյանի, Վազգեն Կա​րախանյանի եւ Էդուարդ Շարմազանովի կողմից օրենսդրական նախաձեռնության կարգով ներ​կայացված` «Ապրանքային նշանների մասին» Հայաստանի Հանրապետության օրենքում փո​փո​խություններ եւ լրացումներ կատարելու մասին» Հայաստանի Հանրապետության օրենքի նա​խագծի վերաբերյալ հայտնում ենք, որ դիտողություններ եւ առաջարկություններ չունենք:
Հարգանքով` 

Վ. ԳԱԲՐԻԵԼՅԱՆ
Կատ.` Տուրքերի եւ այլ պարտ. վճարների գծով

քաղաք. եւ վարչարարության մեթոդ. բաժին

Հեռ. 595 338  

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

ԱՐԴԱՐԱԴԱՏՈՒԹՅԱՆ ՆԱԽԱՐԱՐ



	0078 Երևան, Հալաբյան 41 ա, հեռ. 380389

Էլ. փոստ info@moj.am


                                       Հայաստանի Հանրապետության էկոնոմիկայի նախարար
                պարոն  Տ. Դավթյանին
Ի կատարումն ՀՀ կառավարության 2011 թվականի 

փետրվարի 15-ի, 02/10.1/1926-11 թվակիր հանձնարարականի

Հարգելի պարոն Դավթյան
Կից ներկայացնում ենք «Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին»   Հայաստանի Հանրապետության օրենքի նախագծի առնչությամբ Հայաստանի Հանրապետության արդարադատության նախարարության պետական փորձագիտական եզրակացությունը և հակակոռուպցիոն բնագավառում կարգավորման ազդեցության գնահատման վերաբերյալ Հայաստանի Հանրապետության արդարադատության նախարարության եզրակացությունը։ 
    Հարգանքով`







Հ. ԹՈՎՄԱՍՅԱՆ
Կատարող` Իրավական ակտերի փորձաքննության գործակալություն
Ն. Սարգսյան

ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
«Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին»   Հայաստանի Հանրապետության օրենքի նախագծի վերաբերյալ
 1. «Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի /այսուհետ` Նախագիծ/ վերնագրում «ՓՈՓՈԽՈՒԹՅՈՒՆՆԵՐ» բառից առաջ անհրաժեշտ է լրացնել «ՕՐԵՆՔՈՒՄ» բառով:

2. Նախագծի 1-ին հոդվածում անհրաժեշտ է ճիշտ նշել Օրենքի ընդունման ամիսը և ամսաթիվը, մասնավորապես` «մայիսի 22-ի» բառերն անհրաժեշտ է փոխարինել «ապրիլի 29-ի » բառերով:


3. Նախագծի 1-ին հոդվածի 3-րդ մասի կապակցությամբ անհրաժեշտ է նկատի ունենալ «Իրավական ակտերի մասին» ՀՀ օրենքի 45-րդ հոդվածի 7-րդ մասի պահանջները, որոնց համաձայն` իրավական ակտի բաժինների, գլուխների, հոդվածների, մաuերի, կետերի, ենթակետերի կամ պարբերությունների միջև համապատաuխանաբար նոր բաժին, գլուխ, հոդված, մաu, կետ, ենթակետ կամ պարբերություն կարող է լրացվել միայն լրացուցիչ համարով, ուստի «31» թիվն անհրաժեշտ է փոխարինել «3.1» թվով:
4. Նախագծի 3-րդ հոդվածի 1-ին մասում «հայտարարություն է ներկայացնում նշված տարրերից մի մասի նկատմամբ» բառերը կրկնվում են:
Իրավական ակտերի փորձաքննության
գործակալության պետ`                                        


      Կ. ԽՏՐՅԱՆ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ ՂԵԿԱՎԱՐ
Երևան, Կառավարական տուն 1

1. ՀՀ էկոնոմիկայի նախարար
        պարոն Տիգրան Դավթյանին (հավաք)
   ՀՀ արդարադատության նախարար
        պարոն Հրայր Թովմասյանին 
   ՀՀ ֆինանսների նախարար 

        պարոն Վաչե Գաբրիելյանին 

--------------------------------------------------------------

     ՀՀ վարչապետի հանձնարարությամբ` խնդրում եմ քննության առնել և ներկայացնել եզ​րա​​կացություն, նշելով կառավարության որոշման կամ այլ իրա​վա​կան ակտի ընդունման անհրաժեշտության դեպքում դրանց ընդուն​ման նա​խա​տես​վող ժամկետները:  

     Ժամկետ` 5 օր:

2. ՀՀ էկոնոմիկայի նախարար
     պարոն Տիգրան Դավթյանին (հավաք)
  ՀՀ արդարադատության նախարար
     պարոն Հրայր Թովմասյանին 

  ՀՀ ֆինանսների նախարար 

      պարոն Վաչե Գաբրիելյանին 
  ՀՀ աշխատանքի և սոցիալական հարցերի նախարար

      պարոն Արթուր Գրիգորյանին

  ՀՀ առողջապահության նախարար
     պարոն Հարություն Քուշկյանին
  ՀՀ բնապահպանության նախարար
      պարոն Արամ Հարությունյանին 

--------------------------------------------------------------

     ՀՀ վարչապետի հանձնարարությամբ` խնդրում եմ քննության առ​նել և տա​լ ՀՀ օրենքի նախագծի ազդեցության գնա​հա​տա​կանը։
     Ժամկետ` 10 օր:

Տիկին Ամալյա Ենգոյանին
տիկին Լիանա Հունանյանին
պարոն Արթուր Սարգսյանին
-------------------------------------------

        Խնդրում եմ ամփոփել եզրակացությունները
 և պատրաստել պատասխանի նախագիծ: 

        Ժամկետ` 3 օր:
Դավիթ Սարգսյան

.......-ը .................-ի, 20....... թ.

հ/հ..........................

Կատարող. Պետրոս Քացախյան
Հեռ. 515731

Նախագիծ
Պ-1085-10.02.2011-ՏՀ-010/0
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ

«Ապրանքային նշանների մասին» Հայաստանի Հանրապետության օրենքում փոփոխություններ եւ լրացումներ կատարելու մասին
Հոդված 1. «Ապրանքային նշանների մասին» Հայաստանի Հանրապետության 2010 թվականի մայիսի 22-ի ՀՕ-59-Ն  օրենքի (այսուհետ` օրենք) 9-րդ հոդվածում` 

1. 1-ին մասի 3-րդ կետը շարադրել հետեւյալ խմբագրությամբ` 

«3. բացառապես բաղկացած է այնպիսի նշումներից, որոնք առեւտրում ծառայում են ապրանքի արտադրության     կամ ծառայության մատուցման ժամանակը, ապրանքի կամ ծառայության տեսակը, որակը, քանակը, ստեղծման նպատակը, արժեքը, աշխարհագրական ծագումը, կամ այլ բնութագրերը նշելու համար.». 

2. 3-րդ մասը «նիշերը» բառից հետո լրացնել «, բացառությամբ պետությունների պաշտոնական անվանումների, դրանց կրճատ ձեւերի եւ շփոթելու աստիճան նման նիշերի» բառերը. 

3. 3-րդ մասից հետո լրացնել 31 րդ մաս` հետեւյալ բովանդակությամբ` 

« 31 .Պետությունների պաշտոնական անվանումները, դրանց կրճատ ձեւերը կամ դրանց շփոթելու աստիճան նման նիշերը կարող են ներառվել ապրանքային նշանի մեջ որպես չպահպանվող տարրեր, եթե դրանք գերիշխող մաս չեն զբաղեցնում, եւ այդ ապրանքային նշանի օգտագործումն անհարիր չէ պետության հեղինակության համար եւ չի նսեմացնի այն:»: 

Հոդված 2. Օրենքի 11-րդ հոդվածի 1-ին մասում «չի կարող պարունակել այնպիսի տարրեր» բառերը փոխարինել «չի կարող բաղկացած լինել միայն այնպիսի տարրերից» բառերով: 

Հոդված 3. Օրենքի 45-րդ հոդվածում` 

8-րդ մասը շարադրել հետեւյալ խմբագրությամբ` 

«8. եթե սույն հոդվածի 7-րդ մասի համաձայն` սահմանված ժամկետում հայտատուն` 

հայտարարություն չի ներկայացնում կամ միայն հայտարարություն է ներկայացնում նշված տարրերից մի մասի նկատմամբ կամ հայտարարություն է ներկայացնում  նշված տարրերից մի մասի նկատմամբ, իսկ մյուս մասի նկատմամբ ներկայացնում է պետական լիազոր մարմնի համար ամբողջովին կամ մասնակիորեն անընդունելի առարկություն  կամ նշված բոլոր տարրերի նկատմամբ ներկայացնում է պետական լիազոր մարմնի համար ամբողջովին կամ մասնակիորեն անընդունելի առարկություն, ապա պետական լիազոր մարմինը որոշում է կայացնում ապրանքային նշանի գրանցումը մերժելու մասին:». 

9-րդ մասը շարադրել հետեւյալ խմբագրությամբ` 

«9. Եթե սույն հոդվածի 7-րդ մասի համաձայն` սահմանված ժամկետում հայտատուն` հայտարարություն է ներկայացնում  նշված բոլոր տարրերի նկատմամբ կամ հայտարարություն է ներկայացնում  նշված տարրերից մի մասի նկատմամբ, իսկ մյուս մասի նկատմամբ ներկայացնում է պետական լիազոր մարմնի համար ամբողջովին ընդունելի առարկություն  կամ նշված բոլոր տարրերի նկատմամբ ներկայացնում է պետական լիազոր մարմնի համար ամբողջովին ընդունելի առարկություն, ապա պետական լիազոր մարմինն ապրանքային նշանի գրանցման կամ մասնակի գրանցման մասին որոշման մեջ նշում է կատարում հայտարարության մեջ նշված տարրերի ինքնուրույն պաշտպանության պահպանություն չտրամադրելու մասին, դա ներառելով ապրանքային նշանի գրանցման մասին հրապարակվող պաշտոնական տեղեկությունների մեջ:»: 

Հոդված 4. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 
  
  
ՀԻՄՆԱՎՈՐՈՒՄ 

«Ապրանքային նշանների մասին» Հայաստանի Հանրապետության օրենքում փոփոխություններ եւ լրացումներ կատարելու մասին» Հայաստանի Հանրապետության օրենքի 
1. Օրենքի ընդունման անհրաժեշտությունը պայմանավորված է «ապրանքային նշանների մասին» ՀՀ օրենքի որոշ դրույթների հստակեցմամբ, որոնք վերաբերում են ապրանքային նշաններին իրավական պահպանություն տրամադրելուն: Օրենքի ընդունումը հնարավորություն կտա հավասար պայմաններ ստեղծել նախկինում գրանցված ապրանքային նշանների իրավատերերի եւ 2010թ. հուլիսի 1-ից ուժի մեջ մտած «Ապրանքային նշանների մասին» ՀՀ օրենքի համաձայն գրանցվող ապրանքային նշանների իրավատերերի համար: Բացի դրանից, օրենքի ընդունումը հնարավորություն կտա նաեւ որոշ դեպքերում կրճատել նաեւ ապրանքային նշանների հայտերի քննարկման ընթացակարգով նախատեսված գործավարությունը պետական լիազոր մարմնի հետ, ինչը բխում է բիզնեսի շահերից: 

2. Ապրանքային նշանների գրանցման, իրավական պահպանության եւ օգտագործման հետ կապված հարաբերությունները ներկայումս կարգավորվում են «Ապրանքային նշանների մասին» ՀՀ օրենքով /այսուհետ` Օրենք/ : Օրենքի 9-րդ հոդվածի 1-ին մասի 3-րդ կետը հստակեցման կարիք ունի, քանի որ միանշանակ չի հասկացվում` խոսքը վերաբերում է «ապրանքի արտադրության կամ ծառայության մատուցման» տեսակին, որակին... եւ այլն: Այստեղ անհրաժեշտ է նկատի ունենալ, որ խոսքը պետք է վերաբերի ապրանքի կամ ծառայության տեսակին, որակին... եւ այլն: 

Նույն հոդվածի 3-րդ մասով, ի թիվս այլոց, նախատեսված է նաեւ, որ պետությունների պաշտոնական անվանումները, դրանց կրճատ ձեւերը կամ դրանց շփոթելու աստիճան նիշերը կարող են ներառվել ապրանքային նշանի մեջ որպես չպահպանվող տարրեր, եթե նրանք  գերիշխող մաս չեն զբաղեցնում եւ առկա է համապատասխան իրավասու մարմնի թույլտվությունը: Այսպիսի մոտեցումն ըստ էության բացառում է ՀՀ սուբյեկտների կողմից Հայաստանի Հանրապետության պաշտոնական անվանումը, դրանց կրճատ ձեւերը կամ դրանց շփոթելու աստիճան նման անվանումների օգտագործումն իրենց գրանցված ապրանքային նշաններում, քանի որ ՀՀ օրենսդրությամբ չկա համապատասխան թույլտվություն ստռանալու մեխանիզմ: Սա այն դեպքում, երբ տարբեր սուբյեկտների կողմից արդեն իսկ բավականին շատ գրանցված ապրանքային նշաններ կան, որոնց մեջ օգտագործված են այդպիսի անվանումներ, մասնավորապես` Հայաստան , Armenia, Армения  բառերը: Ստեղծվել է մի իրավիճակ, երբ նախկին գրանցումները կարող են անարգել օգտագործվել ըստ էության առանց ժամկետային սահմանափակման, իսկ նոր գրանցումներ չեն կատարվում: Սա տնտեսվարող սուբյեկտների համար ստեղծում է անհավասար պայմաններ: Բացի դրանից, նույնիսկ այն սուբյեկտները, որոնք ունեն այդպիսի անվանումներ պարունակող նախկինում գրանցած ապրանքային նշաններ, նրանք եւս չեն կարող գրանցել այդ նույն անվանումներով, սակայն նոր ավելի կատարելագործված ու ժամանակակից դիզայնով ապրանքային նշաններ, ինչն ուղղակի անընդունելի է, քանի որ դա ուղղակի սպառնալիք է տվյալ սուբյեկտի վարկանիշի համար: Որպես օրինակ կարելի է նշել Երեւանի կոնյակի գործարանի նախկինում գրանցած Հայաստան եւ Armenia բառերը պարունակող պիտակի տեսքով հայտնի ապրանքային նշանը: Կան նաեւ շատ ընկերություններ, որոնց ֆիրմային անվանման մեջ ներառված է  Հայաստան բառը կամ դրա թարգմանությունը /Արմենիա/ բառը, որոնց համար օրենքով սահմանված կարգով այդ ընկերությունները տարեկան վճարում են 600.000 դրամ պետական տուրք: Սակայն այս ընկերություններն ըստ էության չեն կարող իրենց ապրանքային նշանների վրա օգտագործել իրենց ֆիրմային անվանումը, ինչը եւս անընդունելի է: 

Հաջորդ խնդիրը, որի լուծմանն ուղղված է առաջարկվող նախագիծը, վերաբերում է Օրենքի 45-րդ հոդվածի 7-9-րդ մասերով սահմանված դրույթների հստակեցմանը: Պրակտիկայում լինում են դեպքեր երբ գրանցման ներկայացված ապրանքային նշանում ներառված են Օրենքի 9-րդ հոդվածի համաձայն ինքնուրույն պահպանության ոչ ենթակա տարրեր, իսկ հայտատուն չի հայտարարել դրանց նկատմամբ իրավունքների հայտարկումից հրաժարվելու մասին: Այս դեպքում, Օրենքի 45-րդ 7-րդ հոդվածի 7-րդ մասի համաձայն, պետական լիազոր մարմինը ծանուցում է հայտատուին` հայտարարության ներկայացնել այդ տարրերի նկատմամբ բացառիկ իրավունքի հայտարկումից հրաժարվելու մասին: 

Պրակտիկայում լինում են դեպքեր, երբ հայտատուն նման հայտարարություն չի ներկայացնում կամ գտնում է, որ Պետական լիազոր մարմնի կողմից նշված ոչ բոլոր տարրերն են, որոնց նկատմամբ իրավունքի հայտարկումից պետք է հրաժարվել եւ հայտարարությունը ներկայացնում է դրանց մի մասի համար: Ընդ որում, կարող են լինել դեպքեր նաեւ, երբ մնացած տարրերի համար հայտատուն ներկայացնի հիմնավոր առարկություն կամ ոչինչ չներկայացնի: Ասյ բոլոր դեպքերի համար Օրենքի 45-րդ 7-րդ հոդվածի 8-րդ մասի համաձայն պետական լիազոր մարմինը որոշում է կայացնում ապրանքային նշանի գրանցումը մերժելու մասին , նույնիսկ եթե գտնում է, որ հայտատուի առարկությունները տարրերի մի մասի համար հիմնավոր  եւ ընդունելի են:  Այս դեպքում հարցի օբեկտիվ լուծման նպատակով, նշված հոդվածի 10-րդ մասի համաձայն հայտատուն ստիպված է դիմել պետական լիազոր մարմին` կրկնակի փորձաքննություն անցկացնելու խնդրանքով: 

3.Ներկայացվող նախագծում տեղ գտած առաջարկությունները սկզբունքային փոփոխություններ չի ենթադրում ապրանքային նշանների իրավական պահպանության բնագավառում: 

4.Օրենքի 9-րդ հոդվածի 1-ին մասի 3-րդ կետի վերաբերյալ առաջարկվող փոփոխությունը ապահովում է դրա իմաստի միարժեք ընկալումը, այն է` խոսքը վերաբերում է ապրաքի կամ ծառայության տեսակին, որակին... եւ այլն: 

Նույն հոդվածի նույն մասում առաջարկվող լրացմամբ հնարավորություն է ստեղծվում պետությունների պաշտոնական անվանումները, դրանց կրճատ ձեւերը կամ դրանց շփոթելու աստիճան նման նիշերն ապրանքային  նշաններում ներառելու համար սահմանել այլ մոտեցում, որը ձեւակերպված է որպես նոր` 31 -րդ մաս: Առաջարկվող լուծումը հավասար պայմաններ է ստեղծում բոլոր սուբյեկտների համար, որոնք ցանկություն ունեն օգտագործելու վերընշված անվանումները, պայմանով, որ տվյալ ապրանքային նշանի օգտագործումը հայտում նշված ապրանքների եւ ծառայությունների համար անհնարին չէ տվյալ պետության հեղինակության համար եւ չի նսեմացնի այդ հեղինակությունը: 

Նախագծի 2-րդ հոդվածով առաջարկվող փոփոխությունը նպատակ ունի հստակեցնել վերացնել օրենքի 11-րդ հոդվածի 1-ին եւ 2-րդ մասերի հակասությունը, այն է` մի կողմից նշված է, որ ապրանքային նշանը չի կարող պարունակել այնպիսի տարրեր որոնք ենթակա չեն ինքնուրույն գրանցման, մյուս կողմից նշվում է, որ եթե ապրանքային նշանը պարունակում է այդպիսի տարրեր, ապա դրանք կարող են ճանաչվել դիսկլամացված: 

Նախագծի 3-րդ հոդվածով պարզեցվել են հայտերի քննարկման գործընթացն այն մասով, որը վերաբերում է ապրանքային նշանում ներառված դիսկլամացման ենթակա տարրերի մասին հայտատուի կողմից հայտարարության ներկայացմանը եւ դրա հիման վրա պետական լիազոր մարմնի կողմից ընդունվող որոշումների հիմքերի տարբերակմանը: Ըստ առաջարկվող նախագծի եթե պետական լիազոր մարմնի համար ընդունելի են իր ծանուցման մեջ նշված բոլոր տարրերի կամ դրանց մի մասի  նկատմամբ հայտատուի առարկությունները ապա պետական լիազոր մարմինը ոչ թե մերժում է, ապրանքային նշանի գրանցումը, ինչպես նախատեսված է նույն հոդվածի 8-րդ մասով այլ որոշում է կայացնում ապրանքային գրանցման կամ մասնակի գրանցման մասին դրա մեջ նշելով դիսկլամացված տարրերի մասին այդ տեղեկությունները ներառելով ապրանքային նշանի գրանցման մասին հարպարակվող տեղեկությունների մեջ:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
ԱՊՐԱՆՔԱՅԻՆ ՆՇԱՆՆԵՐԻ ՄԱՍԻՆ
Ընդունված է 2010 թվականի ապրիլի 29-ին 

	Հոդված 9.
	Ապրանքային նշանի գրանցումը մերժելու բացարձակ հիմքերը 


 
1. Որպես ապրանքային նշան` գրանցման ենթակա չէ այն նիշը, որը՝

1) չի համապատասխանում սույն օրենքի 8-րդ հոդվածի պահանջներին.

2) չունի տարբերակիչ հատկություն.

3) բացառապես բաղկացած է այնպիսի նշումներից, որոնք առևտրում ծառայում են ապրանքի արտադրության կամ ծառայության մատուցման ժամանակը, տեսակը, որակը, քանակը, ստեղծման նպատակը, արժեքը, աշխարհագրական ծագումը կամ ապրանքների և (կամ) ծառայությունների այլ բնութագրերը նշելու համար.

4) բացառապես բաղկացած է այնպիսի նշումներից կամ ցուցումներից, որոնք համընդհանուր են դարձել խոսակցական պրակտիկայում կամ առևտրային պրակտիկայում.

5) բացառապես ներկայացնում է ապրանքի արտաքին ձևը, որը բխում է զուտ ապրանքի բնույթից (հատկություններից), տեխնիկական արդյունքի հասնելու անհրաժեշտությունից կամ բնորոշում է ապրանքի նշանակությունը (գործառնությունը) կամ ապրանքին տալիս է էական արժեք. 

6) հակասում է հասարակական կարգին, մարդասիրության կամ բարոյականության սկզբունքներին, ինչպես նաև անհարիր է ազգային կամ հոգևոր արժեքներին.

7) սպառողներին կարող է մոլորության մեջ գցել ապրանքների կամ ծառայությունների աշխարհագրական ծագման, դրանց որակի, բնույթի կամ արտադրողի վերաբերյալ հարցերում.

8) վերարտադրում կամ պարունակում է պետական զինանշաններ, դրոշներ կամ խորհրդանիշեր, պետությունների պաշտոնական անվանումներ կամ դրանց կրճատ ձևեր, միջազգային և միջպետական կազմակերպությունների լրիվ կամ կրճատ անվանումներ, պաշտոնական խորհրդանիշեր, պաշտոնական վերահսկողական, երաշխիքային և հարգորոշիչ դրոշմներ, կնիքներ, պարգևներ ու այլ տարբերանշաններ (Փարիզյան կոնվենցիայի 6ter հոդվածի համաձայն) կամ շփոթելու աստիճան նման է դրանց. 

9) վերարտադրում է նշաններ կամ խորհրդանիշեր, որոնք չեն պահպանվում Փարիզյան կոնվենցիայի 6ter հոդվածով, սակայն ներկայացնում են հատուկ հասարակական հետաքրքրություն. 

10) պարունակում է մեծ նշանակություն ունեցող հոգևոր կամ մշակութային ժառանգություն համարվող խորհրդանիշեր, մասնավորապես կրոնական, եթե այն պարունակում է կրոնական կամ բարոյական արժեքները նսեմացնող տարրեր.

11) վերարտադրում կամ պարունակում է տարրեր, որոնք նույնական կամ շփոթելու աստիճան նման են Հայաստանի Հանրապետության կամ համաշխարհային մշակութային ժառանգության պատկերներին կամ դրանց պաշտոնական անվանումներին, ինչպես նաև ֆոնդերում և հավաքածուներում պահպանվող մշակութային արժեքների պատկերներին, եթե գրանցումը հայտարկվում է այն անձի անունով, որը դրա իրավատերը չէ կամ չունի համապատասխան թույլտվություն.

12) բաղկացած կամ պարունակում է աշխարհագրական նշում և գրանցման է ներկայացվել այնպիսի ապրանքների համար, որոնք չեն ծագել տվյալ աշխարհագրական վայրից, եթե այդ ապրանքային նշանի օգտագործումը Հայաստանի Հանրապետությունում մոլորության մեջ է գցում հանրությանն ապրանքների իրական ծագման վայրի հարցում: Նշված դրույթը կիրառվում է նաև այն աշխարհագրական նշման նկատմամբ, որը, չնայած նշում է ապրանքների իրական ծագումը, սակայն մոլորեցնում է հանրությանը` իբր ապրանքները ծագել են մեկ այլ տարածքից.

13) բաղկացած կամ պարունակում է գինիներ անհատականացնող աշխարհագրական նշում այն գինիների համար, որոնք չեն ծագել տվյալ աշխարհագրական վայրից, կամ սպիրտային խմիչքներ անհատականացնող աշխարհագրական նշում այն սպիրտային խմիչքների համար, որոնք չեն ծագել տվյալ աշխարհագրական վայրից, նույնիսկ եթե նշվում է ապրանքների իրական ծագումը, կամ աշխարհագրական նշումն օգտագործվում է թարգմանաբար կամ «տեսակ», «տիպ», «ոճ», «նմանակում» և այլ նման արտահայտությունների զուգակցմամբ:

2. Սույն հոդվածի 1-ին մասի 2-4-րդ կետերը չեն կիրառվում, եթե հայտատուն բավարար ապացույցներ է ներկայացնում այն մասին, որ օգտագործման արդյունքում մինչև հայտի ներկայացման թվականը տվյալ ապրանքային նշանը տարբերակիչ հատկություն է ձեռք բերել այն ապրանքների և (կամ) ծառայությունների նկատմամբ, որոնց համար գրանցման է ներկայացվել:

3. Սույն հոդվածի 1-ին մասի 8-րդ և 9-րդ կետերում նշված նիշերը կարող են ներառվել ապրանքային նշանի մեջ որպես չպահպանվող տարրեր, եթե նրանք գերիշխող մաս չեն զբաղեցնում, և եթե առկա է համապատասխան իրավասու մարմնի թույլտվությունը։

4. Աշխարհագրական նշումները և ծագման տեղանունները, որոնք պահպանվում են Հայաստանի Հանրապետությունում, կարող են ներառվել ապրանքային նշանի մեջ միայն այն դեպքում, երբ հայտատուն օրենքով սահմանված կարգով ստացել է դրանց օգտագործման իրավունք: Այլ երկրների աշխարհագրական նշումները և ծագման տեղանունները թույլատրվում է օգտագործել գրանցվող ապրանքային նշանում, եթե դա չի հակասում սույն օրենքի պահանջներին, գրանցված է ծագման երկրում, և հայտատուն ունի դրա օգտագործման իրավունք։ Ապրանքային նշանում ներառված գրանցված աշխարհագրական նշումները և ծագման տեղանունները ապրանքային նշանի չպահպանվող տարրեր են։ 

	 Հոդված 11.
	Դիսկլամացիաները


 
1. Ապրանքային նշանը չի կարող պարունակել այնպիսի տարրեր, որոնք ենթակա չեն գրանցման որպես առանձին ապրանքային նշաններ։ 

2. Եթե ապրանքային նշանը պարունակում է սույն հոդվածի 1-ին մասում նշված տարրեր, և եթե հիմնավոր պատճառներ կան ենթադրելու, որ այդ տարրերը կարող են ազդել ապրանքային նշանի գրանցման վավերականության վրա, ապա հայտատուի կամ ապրանքային նշանի իրավատիրոջ խնդրանքով այդ տարրերը պետական լիազոր մարմնի կամ դատարանի որոշմամբ կարող են ճանաչվել դիսկլամացված, որոնք, ներառված լինելով ապրանքային նշանի մեջ, ինքնուրույն իրավական պահպանություն չեն ստանում:

3. Եթե հիմքերը, որոնցով ապրանքային նշանի տարրերը ճանաչվել են դիսկլամացված, վերացել են, ապա կարող է ներկայացվել այդ տարրերը պարունակող ապրանքային նշանի գրանցման նոր հայտ՝ առանց սույն հոդվածի 2-րդ մասում նշված սահմանափակման։

4. Դիսկլամացիան չի ազդում ապրանքային նշանի նկատմամբ դրա իրավատիրոջ բացառիկ իրավունքի վրա։

	 Հոդված 45.
	Հայտի ըստ էության փորձաքննությունը


 
1. Պետական լիազոր մարմինը հայտի հրապարակման օրվանից հետո` եռամսյա ժամկետում, կառավարության սահմանած կարգով անցկացնում է հայտի ըստ էության փորձաքննություն՝ ստուգելու համար հայտարկված ապրանքային նշանի համապատասխանությունը սույն օրենքով սահմանված պահպանության պայմաններին։ 

2. Նշված ժամկետի ընթացքը կասեցվում է տվյալ հայտի վերաբերյալ սույն օրենքի 44-րդ հոդվածի 2-րդ և 4-րդ մասերին համապատասխան դիտողության կամ առարկության ստացման կապակցությամբ, նույն հոդվածի 3-րդ և 6-րդ մասերում նշված ժամկետներով: Ընդ որում, նույն հայտի վերաբերյալ մեկից ավելի դիտողություն և (կամ) առարկություն ստանալու դեպքում նշված ժամկետի կասեցման սկիզբ է համարվում դրանցից առաջինի ուղարկման թվականը, իսկ ավարտը՝ դրանցից վերջինի ստացման հետ կապված` սույն օրենքի 44-րդ հոդվածի 3-րդ կամ 6-րդ մասում նշված ժամկետի ավարտը: 

3. Սույն հոդվածի 1-ին մասի համաձայն` պետական լիազոր մարմինն ստուգում է՝

1) սույն օրենքի 9-րդ հոդվածով նախատեսված մերժման բացարձակ հիմքերի առկայությունը.

2) սույն օրենքի 10-րդ հոդվածով նախատեսված մերժման հարաբերական հիմքերի առկայությունը (իր տրամադրության տակ գտնվող տեղեկությունների հիման վրա).

3) սույն օրենքի 44-րդ հոդվածի 2-րդ և 4-րդ մասերին համապատասխան ստացված դիտողությունները և առարկությունները:

4. Պետական լիազոր մարմինը փորձաքննությունն անցկացնում է և հայտարկված ապրանքային նշանի գրանցման վերաբերյալ որոշում է կայացնում սույն հոդվածի 3-րդ մասի համաձայն կատարված ստուգման արդյունքների հիման վրա` հաշվի առնելով սույն օրենքի 46-րդ հոդվածի 4-րդ մասում նշված որոշումը (դրա առկայության դեպքերում): Փորձաքննության արդյունքում կայացրած որոշման մասին պետական լիազոր մարմինը հնգօրյա ժամկետում գրավոր ծանուցում է հայտատուին կամ նրա ներկայացուցչին (ներկայացուցչի առկայության դեպքում), ինչպես նաև սույն օրենքի 46-րդ հոդվածի համաձայն՝ դիտողություն կամ առարկություն ներկայացրած անձին։ 

5. Եթե փորձաքննության արդյունքում պարզվում է, որ՝

1) հայտարկված ապրանքային նշանը ենթակա չէ գրանցման հայտում նշված բոլոր ապրանքների և (կամ) ծառայությունների համար սույն օրենքի 9-րդ և (կամ) 10-րդ հոդվածներով սահմանված մերժման բացարձակ և (կամ) հարաբերական հիմքերով, ապա պետական լիազոր մարմինը որոշում է կայացնում հայտարկված ապրանքային նշանի գրանցումը մերժելու մասին.

2) հայտարկված ապրանքային նշանը ենթակա չէ գրանցման հայտում նշված ապրանքների և (կամ) ծառայությունների մի մասի համար սույն օրենքի 9-րդ և (կամ) 10-րդ հոդվածներով սահմանված մերժման բացարձակ և (կամ) հարաբերական հիմքերով, ապա պետական լիազոր մարմինը որոշում է կայացնում հայտում նշված մնացած ապրանքների և (կամ) ծառայությունների համար հայտարկված ապրանքային նշանը գրանցելու մասին (մասնակի գրանցում).

3) հայտարկված ապրանքային նշանի գրանցումը ենթակա չէ մերժման հայտում նշված ապրանքների և (կամ) ծառայությունների համար սույն օրենքի 9-րդ և 10-րդ հոդվածներով սահմանված մերժման բացարձակ և հարաբերական հիմքերի բացակայության պատճառով, ապա պետական լիազոր մարմինը որոշում է կայացնում հայտարկված ապրանքային նշանը հայտում նշված բոլոր ապրանքների և (կամ) ծառայությունների համար գրանցելու մասին:

6. Պետական լիազոր մարմնի՝ ապրանքային նշանի գրանցումը մերժելու մասին որոշումները պետք է լինեն հիմնավորված։ Սույն հոդվածի 5-րդ մասի 1-ին և 2-րդ կետերին համապատասխան կայացված որոշումներում պետք է նշվեն պատճառները և հիմքերը։

7. Եթե հայտարկված ապրանքային նշանը պարունակում է տարրեր, որոնք տարբերակիչ հատկություն չունեն և սույն օրենքի 9-րդ հոդվածով սահմանված հիմքերով չեն կարող առանձին գրանցվել որպես ապրանքային նշան, և դրանց ներառումն ապրանքային նշանում կարող է կասկածներ առաջացնել ապրանքային նշանի պահպանության ծավալի վերաբերյալ, իսկ հայտատուն չի հայտարարել դրանց ինքնուրույն պահպանություն չտրամադրելու մասին, ապա պետական լիազոր մարմինը ծանուցում է հայտատուին` առաջարկելով ծանուցումն ստանալու օրվանից հետո` երկամսյա ժամկետում, հայտարարություն ներկայացնել այդ տարրերի նկատմամբ բացառիկ իրավունքի հայտարկումից հրաժարվելու մասին։

8. Սույն հոդվածի 7-րդ մասի համաձայն` սահմանված ժամկետում հայտարարություն չներկայացնելու կամ նշված տարրերից մի մասի նկատմամբ ներկայացնելու դեպքում պետական լիազոր մարմինը որոշում է կայացնում ապրանքային նշանի գրանցումը մերժելու մասին:

9. Սույն հոդվածի 7-րդ մասի համաձայն` սահմանված ժամկետում հայտարարությունն ստանալու դեպքում պետական լիազոր մարմինն այդ մասին նշում է ապրանքային նշանի գրանցման մասին որոշման մեջ և այդ տարրերին ինքնուրույն պահպանություն չտրամադրելու մասին տեղեկությունները հրապարակում է ապրանքային նշանի գրանցման մասին տեղեկությունների հետ: 

10. Ապրանքային նշանի գրանցումը մերժելու կամ մասնակի գրանցման մասին որոշումն ստանալու օրվանից հետո` երկամսյա ժամկետում, հայտատուն կամ նրա ներկայացուցիչը կարող է կրկնական փորձաքննություն անցկացնելու մասին դիմում ներկայացնել պետական լիազոր մարմին՝ բերելով հիմնավոր փաստարկներ։

11. Պետական լիազոր մարմինը կրկնական փորձաքննություն անցկացնելու մասին դիմումն ստանալու օրվանից հետո` երկամսյա ժամկետում, քննարկում է ներկայացված փաստարկները և որոշում է կայացնում չեղյալ ճանաչել նախորդ որոշումը և գրանցել ապրանքային նշանը հայտում նշված բոլոր ապրանքների և (կամ) ծառայությունների կամ դրանց մի մասի համար կամ ուժի մեջ թողնել ապրանքային նշանի գրանցումը մերժելու կամ մասնակի գրանցման մասին որոշումը։

12. Կրկնական փորձաքննության արդյունքում ընդունված որոշման մասին պետական լիազոր մարմինը հնգօրյա ժամկետում գրավոր ծանուցում է հայտատուին կամ նրա ներկայացուցչին (ներկայացուցչի առկայության դեպքում)։ 

13. Ապրանքային նշանի գրանցումը չի կարող մերժվել առանց հայտատուին հնարավորություն ընձեռելու հետ կանչել կամ փոփոխություններ կատարել հայտի մեջ կամ փաստարկներ ներկայացնել ապրանքային նշանի գրանցման օգտին։

ՏԵՂԵԿԱՆՔ
«Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման առնչությամբ այլ օրենքների ընդունման անհրաժեշտության բացակայության մասին
«Ապրանքային նշանների մասին» Հայաստանի Հանրապետության օրենքում փոփոխություններ և լրացումներ կատարելու մասին»  Հայաստանի Հանրապետության օրենքի նախագծի ընդունումն այլ օրենքներում փոփոխություններ կատարելու անհրաժեշտություն չի առաջացնում:

